
Pillugu: § 36, imm. 1 naapertorlugu apeqqummut nr. 2010-259-imut akissut 

 

Asasara Knud Fleischer, 

 

Ineqarnermut, Attaveqarnermut Angallannermullu, taassumalu ataani 

upalungaarsimanermut naalakkersuisutut apeqqutit saqqummiunneqartut pillugit 

qujavunga. Taamaalillunga Kalaallit Nunaanni upalungaarsimanerup ilusiligaanera, 

kiisalu siunissami suliniutissaasinnaasut nutaat pillugit nassuiaateqarnissamut 

periarfissinneqarpunga. Suliassaqarfik tamanna pingaartittorujussuuara, tamannalu 

aamma ukioq manna upalungaarsimanermut inatsisip nutaap naammassineqarneratigut 

takuneqarsinnaavoq.  

 

Kalaallit Nunaanni upalungaarsimaneq Namminersorlutik Oqartussat aamma 

Naalagaaffimmi oqartussaasut avillugu akisussaaffigaat, aammalu suliassaqarfinnut 

tunngaviusut malillugit ineriartortitaavoq. Matuma kinguliani suliassaqarfinni 

attuumassuteqartuni upalungaarsimaneq pillugu nassuiaateqassaanga. 

Upalungaarsimanerup ilusiligaanera pillugu nassuiaat tamakkiisoq Kalaallit Nunaanni 

upalungaarsimanermut pilersaarummi, Naalakkersuisoqarfimmut saaffiginnilluni 

pissarsiarineqarsinnaasumi takuneqarsinnaavoq. 

 

”Nunatsinni imaatigut silaannakkullu angallannermi annertuumik 

ajunaarnersuarmik pisoqassagaluarpat, sillimaniarnikkut qanoq 

pisortatigoortumik  piareersimasoqarpa?” 
Ujarlerluni annaassiniarlunilu sullissineq (SAR) Naalagaaffiup susassaqarfigaa, 

tassanilu pilersitsinissamut kiisalu aningaasartuutinut akiliinissamut akisussaaffik danskit 

Naalagaaffianit tigummineqarpoq. Imaani annaassiniartarnerit Grønlands Kommando-

mit isumagineqartarput, timmisartumik annaassiniartarnerit aqunneqarnerat 

Kangerlussuarmi Statens Luftfartsvæsen-imit isumagineqarpoq, aammalu najukkat 

imartaanni nunamilu ujarlertarnerit annaassiniartarnerillu Kalaallit Nunaanni 

Politimestereqarfimmit isumagineqarput. Immikkoortortat pingasut taakku SAR-imik 

suliaqarnernik amerlangaatsiartunik ingerlaavartumik suliaqartarput. ”Kalaallit Nunaanni 

SAR-imik suliassaqarfiup iluani ajunaartarnerit pillugit Nassuiaat”-mi, 2007-imeersumi 

ilisimatitsissutigineqarpoq, 2004-miit 2006-imut pisut 268-it, annaassiniarnernik 

inerneqartut nalunaarsorneqarsimasut. 

 

Immikkoortortani taakkunani upalungaarsimasut ukioq kaajallallugu ulloq unnuarlu 

sulisoqarput, taamaattumillu ajunaartoqassagaluarpat piareersimallutik. 

Tamatumunngali atatillugu oqaatigineqassaaq, immikkoortortat ilaat imaatigut 

imaluunniit silaannakkut angallatinik peqanngimmata. Suliassaq nalinginnaasumik 

atortunik, najugaqarfinni pigineqartunik attartornikkut naammassineqartarpoq. 

Ujaasisarnermi annaassiniartarnermilu, kiisalu peqqinnissaqarnermi akiliilluni atortunik 

atuinissamik Air Greenland isumaqatigiissuteqarfigineqarpoq. 

”Nunarput ataatsimut tamaat isigalugu illoqarfiit nunaqarfiilluunniit ilaanni 

ajunaarnersuarmik pisoqassagaluarpat qatserisartut atortutigut pisariaqartitaat 

ullutsinnut naleqquppat.” 
Kalaallit Nunaanni upalungaarsimaneq pillugu Inatsisartut inatsisaat nr. 14, 26. maj 

2010-meersoq aamma ikuallattoornissamut qaartoornissamullu pinaveersaartitsilluni 

iliuuseqartarnermi kapitali 3 naapertorlugit annaassiniartarnernut upalungaarsimaneq 

kommunalbestyrelsip ataaniippoq. § 10 naapertorlugu upalungaarsimanerup 

annertussusissaanik aalajangersaanissamut kommunit akisussaasuunerat 

qatserisarnermi tunngavigineqarpoq. Tamatumunnga atatillugu illoqarfinni 

nunaqarfinnilu tamani qatserisartunik upalungaarsimasoqarpoq. 

 

Imaani ikuallattunik qatserisarneq eqqarsaatigalugu suliassaq tamanna umiarsuarmi 

isumagineqartussaavoq, nunami kommunini sulisunit isumagineqartussaanani. 

Angallatini inuussutissarsiornermut atorneqartunik qatseruteqarnissaa, kiisalu 

ikuallattunik qatserinermik ilinniagaqartunik sulisoqarnissaa inatsisitigut 

piumasarineqarpoq. 

 

”Imaatigut silaannakkullu sillimaniarnerup nutarteriffigineqarsinnaanera pillugu 

qallunaat naalakkersuisui oqaloqatigineqarnissaat pilersaarutigineqarpa?” 
SAR-imut upalungaarsimaneq pillugu danskit oqartussaasui ingerlaavartumik 

oqaloqatigineqarput. Suliassaqarfimmi suliniuteqarnerup upalungaarsimanerullu iluani 

pisariaqartitat naatsorsuutigisallu naammassineqarnersut pillugit naliliisarnissaq 

ingerlaavartumik pisariaqartinneqarpoq. Tamatumunnga atatillugu uanga 

Naalakkersuisullu tamarmiusut maannakkut qulimiguullit upalungaarsimatinneqartut 

Kalaallit Nunaanni innuttaasut silaannakkut upalungaarsimasussanik 

pisariaqartitsinermut naleqqiullugu eqqortumik annertussusilerneqarsimanersut pillugu 

misissuinissamik suliniuteqarpugut – ilaannaasumik Namminersorlutik Oqartussanit 

aamma ilaannaasumik Naalagaaffimmi oqartussaasunit akilerneqartussamik. 

 
Neriuppunga matuma siuliani saqqummiussakka apeqqutinnut tamakkiisumik 
akissutaasimassasut. 
 
 

Inussiarnersumik inuulluaqqusillunga 
 
 

Jens B. Frederiksen 


